
Teatr sənətimizin parlaq 
ulduzu – Ulduz Rəfili

Dünya şöhrətli bəstəkarımız Qara Qarayev deyib ki, əgər insan öz dövrünün amalları və 
duyğuları ilə yaşayırsa, həm də həmin amal və duyğulara dövrün tələblərinə cavab verən 
müvafiq dəqiq forma tapırsa, bu, novatorluqdur”. Bu mənada ilk milli peşəkar qadın teatr 
rejissoru olmuş Ulduz Rəfili–Əliyeva əsl novatordur. 

O, böyük bir nəslin zəngin və yüksək 
mədəniyyətli nümayəndəsidir. Atası Saleh 
bəy Oksford Universitetinin hüquq fakültə-
sini bitirib. Anası Dilşad xanım isə Gəncə 
gimnaziyasında təhsil alıb və orada müəl-
lim kimi işləyib. O gimnaziyada ki, onun 
yaradıcısı və direktoru Dilşad xanımın qar-
daşı Cavad bəy Rəfibəyli idi.

Keçən il Ü.Hacıbəyli adına Bakı Musiqi 
Akademiyasında və Azərbaycan Dövlət 
Gənc Tamaşaçılar Teatrında unudulmaz 
professor, Əməkdar incəsənət xadimi Ul-
duz Rəfilinin anadan olmasının 100 illiyinə 
həsr edilmiş musiqili elmi konfras keçiril-
miş və vaxtilə onun quruluş verdiyi teatr 
tamaşası göstərilmişdir. 

Ulduz xanımın həyatından bəzi maraq-
lı hadisələri xatırlatmaq istəyirəm... 

Uzun müddət Moskvada yaşamağa 
məcbur olan Ulduz xanım bacısı Səmayə 
xanımla birlikdə 1945-ci ildə Bakıya qa-
yıdırlar. Onun əmisi oğlu, görkəmli ədə-
biyyatşünas alim, professor Mikayıl Rəfili 
Ulduzun ssenariləri, pyesləri və şeirləri ilə 
yaxından tanış olan kimi ona deyir ki, sən 
mütləq Azərbaycan Dövlət Teatr İnstitutu-
nun rejissorluq fakültəsində oxumalısan. 
O, imtahanları uğurla verir, təhsil illərində 
fərqlənir və ali məktəbi fərqlənmə diplo-
mu ilə bitirir. Diplom işi Sezar Solodarın 
“Ulduzlar aləmi” dramına verdiyi quruluş 
olur. Beləliklə, Ulduz Rəfili ilk Azərbaycan 
qadın rejissoru kimi yaradıcılıq fəaliyyətinə 
başlayır. O, 1952-ci ildən Gənc Tamaşaçı-
lar Teatrında işləməyə başlayır. İlk rejissor 
işlərində öz üslubunu yaradır və getdikcə 
bu üslubu daha da zənginləşdirir.

Ulduz xanım Rəfili 1975-ci ildə Üzeyir 
bəy Hacıbəyli adına Azərbaycan Dövlət 
Konservatoriyasına indiki Bakı Musiqi Aka-
demiyasına  işləməyə dəvət olunur. Vokal 

və opera hazırlığı kafedrasının professoru 
kimi ömrünün sonuna qədər bu müqəddəs 
sənət ocağında pedaqoji fəaliyyətlə məşğul 
olaraq, gözəl kadrlar yetişdirir.

O, S.Raxmaninovun “Aleko”, P.Çayko-
vskinin “İolanta”, F.Əmirovun “Sevil”, V.A.
Motsartın “Fiqaronun toyu” və s. əsərləri 
zövqlə, sənətkarlıqla səhnələşdirir. Mən öz 
tələbələrimlə birgə bu əsərlərin premyera-
larında iştirak edərək tamaşaların necə 
böyük anşlaqlarla qarşılanmasının şahidi 
olmuşam. Yaxşı yadımdadır, bir dəfə mü-
zakirə zamanı alimlərimizdən biri dedi ki, 
Ulduz Rəfili bir yaradıcı şəxsiyyət kimi hə-
mişə axtarışdadır. Dramaturji baxımdan və 
məzmunca müxtəlif əsərlərə orijinal quru-
luşlar verib. Bir də alim qeyd etdi ki, Ulduz 
xanım Milli və Avropa klassiklərinin faciə 
və komediyalarında fəlsəfi-psixoloji düşün-
cələri, ideyaları tamaşanın ali məqsədinə 
çevirməyi ustalıqla bacarır. İtalyan drama-

turqu Qoldoninin “İki ağanın bir nökəri” və 
italyan yazıçısı – romantik Viktor Hüqonun 
“Səfillər” əsərini Azərbaycanda ilk dəfə ta-
maşaya hazırlayan məhz Ulduz Rəfili ol-
muşdur. 

Əslində, bu kimi əsərlərin siyahısını 
uzatmaq da olardı. Mən isə oxucularımı-
za Ulduz xanımın insanlara olan səmimi 
və xoş münasibətindən bir hadisəni xa-
tirə kimi söyləmək istərdim. Bir gün anam 
Müsalət xanım Quliyeva mənə dedi ki, 
Ulduz xanım sənin həmkarındır, ona zəng 
et, evinə gedək. Xatırladım ki, Ulduz xa-
nımın həyat yoldaşı Qurban Əliyev uzun 
illər Respublikanın Ali və Orta İxtisas Təh-
sili naziri olub. Anamın bir xahişi vardı. O 
istəyirdi ki, mənim rəssam qardaşım Fəd-
lunu nazirimiz işə düzəltsin. Açığını deyim 
ki, mən çox narahat idim. Onların evinə 
getməyə utanırdım. Axır ki, anamın xahi-
şini yerinə yetirdim. Ulduz xanım telefonun 
dəstəyini özü götürdü və çox məlahətli 
səslə dedi: “Buyurun, sabah axşam saat 
7-də sizi gözləyirəm”. 

Səhəri gün biz onlara qonaq getdik. 
Qapını Ulduz xanım açdı və sevinclə dedi: 
“Mənim əziz bacılarım, xoş gəlmisiniz, bu-
yurun qonaq otağına. Böyük bir masanın 

üstündə müxtəlif şirniyyatlar və mürəb-
bələr düzülmüşdü. Biz əyləşdik və bizə çay 
süfrəsi açıldı. Ulduz xanım dedi ki, Qurban 
müəllim iş yoldaşları ilə görüşüb hansısa 
məsələni həll etməlidirlər.Təxminən, 20 
dəqiqədən sonra Qurban müəllim gəldi və 
o da bizi sevinclə salamlayaraq dedi: “Bu 
gözəl və ləzzətli şirin məhsulların şəkər-
bura, paxlava, tort və s.  hamısını Ulduz 
özü hazırlayıb, o, olduqca qabiliyyətli və 
işgüzar xanımdır. Qapımız hamı üçün 
açıqdır”. Bir qədər sonra anam gəlişimizin 
məqsədini söylədi. Qurban müəllim cavab 
verdi ki, qoy, sabah Fədlun gəlsin yanıma. 
Beləliklə, qardaşım rəssam kimi işə baş-
ladı...

Ulduz xanım olduqca diqqətli və mə-
suliyyətli bir insan idi. O 1983-cü il mayın 
30-da A.M.Şərifzadə adına Aktyor evində 
mənim atam – görkəmli dövlət və ictimai 
xadim, yazıçı və teatrşünas qeyd olun-
muş bu sözlər memorial lövhənin üstündə 
yazılıb  Əfəndiyev Məmməd Sadıx Mirzə 
Əhməd bəy oğlunun 80 illik yubileyinə gəl-
miş və bizim ailəmizi gözəl gül dəstəsi ilə 
təbrik etmişdir.

Gözəl insan, dərin bilikli professor, 
Əməkdar incəsənət xadimi Ulduz Rəfi-
li–Əliyevanın onu tanıyan hər kəsin yad-
daşında belə silinməz izlər buraxdığına 
əminəm. O, daim xoş duyğularla yada 
salınır. 

Dahi fransız yazıçısı Viktor Hüqo vax-
tilə demişdir: “Ya elə yaz ki, səni oxusunlar, 
ya da elə yaşa ki, səndən yazsınlar”. Fikri-
mizcə, onun haqqında sanballı bir monoq-
rafiya da yazılmalıdır. 

Xalq artisti Ramiz Məlik  
son mənzilə yola salınıb

Xəbər verildiyi kimi, görkəmli teatr və kino aktyoru, Xalq artisti, 
Dövlət mükafatı laureatı, “Şöhrət” ordenli Ramiz Məlik 2023-cü il 
dekabrın  14-də dünyasını dəyişib. Paytaxtın Heydər Məscidində 
keçirilən vida mərasimində mərhumun ailə üzvləri, sənət dostları, 
ölkənin mədəniyyət xadimləri və ictimaiyyət nümayəndələri iştirak 
ediblər.

Azərbaycan Dövlət Akademik Milli 
Dram Teatrının bədii rəhbəri Mehriban 
Ələkbərzadə mərasimdə görkəmli akt-
yorun milli mədəniyyətimizə göstərdiyi 
səmərəli xidmətdən danışıb: “Ramiz 
Məlik çağdaş səhnəmizin istedadlı 
və fədakar simalarından biri idi. Uzun 

müddət idi xəstəlikdən əziyyət çəkirdi, 
amma biz ümid edirdik o qayıdacaq. 
Hətta teatrda rol da ayırmışdıq. Bax-
mayaraq ki, xəstəliyi ağır idi, amma 
yaşamaq və sənət eşqi yüksək idi. 
Təəssüflər olsun ki, onu itirdik. Ramiz 
Məlikin sənət irsi dogma xalqına layiqli 
yaradıcılıq töhfəsi kimi daim yaşaya-
caq, xatirəsi əbədi olaraq yaddaşlarda 
qalacaq”. 

Xalq artisti Hacı İsmayılov bir çox 
tamaşalarda Ramiz Məliklə birgə oyu-
nunu, xüsusən “Ad günü” filminə çə-
kilişləri xatırlayıb: “Ramiz Məlik çox 
bacarıqlı, çalışqan və iradəli aktyor idi. 
Uzun müddət xəstə olmasına baxma-
yaraq, sənət eşqi ilə yaşayır, yenidən 
səhnəyə can atırdı. Təəssüf ki, bu, 
mümkün olmadı. Akademik Milli Dram 
Teatrının kollektivi və Azərbaycan Teatr 
Xadimləri İttifaqı adından Ramiz Məli-
kin ailəsinə, doğmalarına başsağlığı 
verirəm”.

Azərbaycan Dövlət Akademik Mu-
siqili Teatrının direktoru Əliqismət La-
layev isə Ramiz Məlikin hər zaman 
tamaşaçıların sevimlisi olduğunu, rən-
garəng və təsirli obrazlar yaratdığını 
diqqətə çatdırıb: “Bizim Ramiz müəl-
limlə yaxşı münasibətimiz olub. Bir 
aktyor kimi onu çox sevmişəm. Bu gün 
onu ürək ağrısı ilə son mənzilə yola sa-
lırıq”.  

Əməkdar artist Ayşad Məmmə-
dov isə mərhum sənətkarla ilk dəfə 
Hüseyn Cavidin yubiley mərasimində 
təqdim edilən tamaşada eyni səhnəni 
bölüşdüyünü deyib: “O, Hüseyn Cavi-
di, mən isə Arif obrazını oynayırdım. O 
da vaxtilə Arif rolunu oynamışdı. Buna 
görə sonralar zarafatla məni Arif deyə 
çağırırdı. Daha sonra Cəfər Cabbarlı-
nın “Yaşar” pyesində birgə oynamışıq. 
Allah rəhmət eləsin, ruhu şad olsun”.

Mərasimdə bildirilib ki, Ramiz Ağar-
za oğlu Məlik 1943-cü il avqustun 4-də 
Bakı şəhərində anadan olub. 1967-ci 
ildə Azərbaycan Dövlət Teatr İnstitutu-
nun dram və kino aktyorluğu fakültəsi-

ni bitirib, həmin ildən taleyini Akademik 
Milli Dram Teatrı ilə bağlayıb. Ramiz 
Məlik ötən illər ərzində bu sənət oca-
ğının səhnəsində dünya və milli dra-
maturgiya nümunələri əsasında hazır-
lanmış tamaşalarda 100-ə yaxın rolda 
uğurla çıxış edib. Onun aktyorluq mə-

harəti kino və televiziya teatrı sahəsin-
də də parlaq əksini tapıb. “Mehman”, 
“Bir cənub şəhərində”, “O qızı tapın”, 
“Sevinc buxtası”, “Babək”, “Qəm pən-
cərəsi”, “Qara gölün cəngavəri” və s. 
bədii, “Şərqin səhəri”, “Günahsız Ab-
dulla”, “Kimin sualı var?” və s. televi-
ziya tamaşalarında yaratdığı obrazlar 
onun orijinal yaradıcılıq yolunun yadi-
garlarıdır. Bacarığını rejissorluqda da 
sınayıb.Uzun illər film dublyajına böyük 
zəhmət sərf edib.

Milli teatr və kino sənəti sahəsin-
dəki xidmətləri yüksək qiymətləndi-
rilən Xalq artisti Ramiz Məlik 1984-cü 
ildə respublikanın Dövlət mükafatına, 
2019-cu ildə “Şöhrət” ordeninə, 2023-
cü ildə isə “Azərbaycan Respublikası 
Prezidentinin fəxri diplomu”na layiq 
görülüb. 2005-ci ildən Prezidentin fərdi 
təqaüdçüsü idi.

örkəmli aktyorun sənət dostları 
da X -yə açıqlamalarında milli səh-
nəmizə üz vermiş ağır itki barədə 
kədər və hüznlərini yanğı ilə ifadə 
ediblər. 

Sənubər İsgəndərli  – Ramiz 
Məlik həyatda da, sənətdə də səmi-
mi, məğrur, görkəmli bir şəxsiyyət idi. 
Onun sənət yolu canlı örnəkdir. Layiqli 
sənət irsi qoyub getdi. Onun adı milli 
teatrımızın tarixində əbədi qalacaq. 

Nurəddin Mehdixanlı  – Təəs-
süf ki, biz bu gün Ramiz Məliki itirdik.  
Xeyli müddət idi ki, xəstə idi, müalicə 
olunurdu, ona xüsusi diqqət, qayğı ilə 
yanaşılırdı. Ramiz Məlik Azərbaycan 
kino və teatrının görkəmli xadimi idi. 
Ramiz Məliklə uzun illər tərəf-müqabil 
olmuşuq. O, işinə, sevdiyi peşəsinə 
məsuliyyətli idi. Xatirəsi sənətsevər-
lərin qəlbində əbədi yaşayacaq. Allah 
rəhmət eləsin.

Vida mərasimindən sonra Xalq ar-
tisti Ramiz Məlik çoxsaylı sənətsevərin 
iştirakı ilə  Fəxri xiyabanda son mən-
zilə yola salınıb.

Q

“Sarı gəlin”in izi ilə
Bu yaxınlarda Nizami Kino Mərkəzində “Qərbi Azərbaycan: maddi və mədəni irsimiz” 

layihəsi çərçivəsində araya-ərsəyə gəlmiş “Sarı gəlinin sorağında” sənədli filmi təqdim 
olunub. Tammetrajlı filmin süjet xətti məşhur xalq mahnısının mənşəyi, onun yaranma 
tarixçəsi ilə bağlı xalq arasında yaranmış rəvayətlərin, əfsanələrin üzərində qurulsa da, 
əsas məqsəd Qərbi Azərbaycan ərazisindəki maddi-mədəni irsin təbliğidir. 

Layihənin rəhbəri gənclik illərimizdən 
Sumqayıt ədəbi mühitində bir yerdə ol-
duğum, şeirlərini və publisistikasını hər 
zaman maraqla oxuduğum Füzuli Sabi-
roğludur. Onunla görüşümdə Etnoqrafiya 
və folklordan başlıca ideyaya nail olmaq 
üçün köməkçi vasitə kimi istifadə edilmiş 
filmin seyrçilərə olduqca xoş təəssürat 
bağışladığını söylədim və bir daha təb-
riklərimi çatdırdım. Çay süfrəsi arxasında 
dostum mənə filmin çəkiliş prosesindən 
və ümumi ideyasından danışdı.

– “Qərbi Azərbaycan: maddi və mədə-
ni irsimiz  layihəsi iki hissədən ibarətdir. 
Layihə çərçivəsində həm Sarı gəlin in 
sorağında tammetrajlı sənədli filmini, 
həm də estern-azerbaijan.az  saytını 
ərsəyə gətirdik. Həm film, həm də sayt 
Azərbaycan dili ilə yanaşı, ingilis və ermə-
ni dillərində də təqdim olunacaq.     İstə-
yirik ki, Qərbi Azərbaycan torpaqlarındakı 
maddi-mədəni irsimizlə gənclərimizi tanış 
edək, bu mövzuya maraq göstərən xarici 
vətəndaşlara əzəli yurd yerlərindəki tarixi 

izlərimiz haqqında informasiya çatdıraq.   
Filmdə 1930-cu illərdə İrəvanda tarixi 

abidələrimizin dağıdılması, yeni şəhər 
yaratmaq adı altında şəhərin məhv edil-
məsi ilə bağlı kadrlar yer alıb. Filmin bədii 
səhnələrində  Qıpçaq qızının Sarı gəlin  
obrazını Aytac Zeynalova, Oğuz igidi Si-
nan  obrazını isə İsmayıl Cəfərov can-
landırıb. Filmdə həmçinin vaxtilə Qərbi 
Azərbaycanda yaşamış və işləmiş, orada 
mövcud olmuş Azərbaycan ədəbi-mədəni 
mühitinə, o ərazilərin tarixinə yaxından 

bələd olan, bu istiqamətdə araşdırmalar 
aparan tədqiqatçıların da fikirlərinə yer 
verilib. Həmçinin, 1930-cu illərə dair arxiv 
kadrlarından və Moskvadan əldə edilmiş 
materiallardan da istifadə etmişik.   

Söhbət zamanı öyrəndim ki, ekran işi-
nin  çəkilişləri Bakıda, İsmayıllıda, Gədə-
bəy və Kəlbəcərdə aparılıb. Füzuli müəl-
lim dedi ki, quruluşçu rejissor Mübariz 
Nağıyev, quruluşçu operator Fahir Səmə-
doğlu, prodüsser Əli İsa Cabbarovla bir-
likdə çətin yaradlıcılıq işinin öhdəsindən 

layiqincə gəlməyə çalışıblar.   Layihənin 
rəhbəri Azərbaycan Kinematoqrafçılar 
İttifaqının sədri, Xalq artisti Rasim Bala-
yevdir.  

Yeni sayta glincə isə qələm dostum 
bunları bildirdi:

– Vətən müharibəsindəki möhtəşəm 
zəfərimizdən sonra Qərbi Azərbaycan 
mövzusu daha  böyük aktuallıq qaza-
nıb. Azərbaycan Prezidenti İlham Əliyev 
ötən il dekabrın 24-də Qərbi Azərbaycan 
İcmasının inzibati binasında Qərbi Azər-
baycandan olan ziyalılarla görüşündə 
tarixi torpaqlarımıza qayıdış konsepsi-
yasının hazırlanmasının vacibliyini qeyd 
etdi. Bu  baxımdan indiki Ermənistan 
adlanan tarixi Azərbaycan torpaqlarının, 
orada xalqımızın əsrlərlə yaratdığı mad-
di-mədəni irs nümunələrimizin həm yeni 
nəslə tanıdılması, həm də bu həqiqətlərin 
dünya ictimaiyyətinə çatdırılması mühüm 
əhəmiyyət kəsb edir.  

Sözügedən layihə Azərbaycan Res-
publikasının Qeyri-Hökumət Təşkilatla-
rına Dövlət Dəstəyi Agentliyinin maliyyə 
dəstəyi ilə Azərbaycan Kinematoqrafçılar 
İttifaqı tərəfindən həyata keçirilir. Məramı-
mız son 200 ildə ermənilər tərəfindən da-
ğıdılmış maddi-mədəni irsimiz haqqında 
həqiqətləri müxtəlif dillərdə hazırlanmış 
saytın köməyi ilə – tarixi mənbələr, rəs-
mi sənədlər, xəritələr, nadir foto və video 
materiallar, ikiölçülü və üçölçülü qrafik 
təsvirlər vasitəsilə dünyaya  çatdırmaqdır.

Layihənin gələcəkdə daha da zən-
ginləşdirilməsi nəzərdə tutulur. Qərbi 
Azərbaycan ərazilərinin inzibati və mə-
dəni mərkəzi olan İrəvan şəhəri də daxil 
olmaqla, bütün mahallarda əcdadlarımı-
zın  yaratdığı qalalar, məscidlər, saraylar, 
habelə xalçalar, tətbiqi sənət nümunələri, 
ədəbiyyat, teatr, təhsil və mətbuat haqqın-
da məlumatlar saytda geniş yer alacaq.  

